
Inngangur 
Náttúrufræðistofnun Íslands, hér eftir NÍ, og Náttúrustofa Suðvesturlands, hér eftir NSV, hafa gert með 

sér samstarfssamning um vöktun náttúruverndarsvæða 2020-2024. Samningurinn er hluti af 

verkefninu Vöktun náttúruverndarsvæða sem nær til landsins alls og NÍ hefur umsjón með á landsvísu.  

Í mars 2020 óskaði verkefnistjóri eftir því við forstöðumenn náttúrustofa að vinna við tilnefningu 

vöktunarsvæða og val viðeigandi vöktunaraðferða fyrir hvert starfssvæði hæfist fyrir sumarið 2020. Við 

val á vöktunaraðferðum var stuðst við niðurstöður úr faghópavinnu, en í faghópum sátu sérfræðingar 

náttúrustofa og NÍ. 

Eftir rannsóknavinnu forstöðumanns NSV og viðræður við sérfræðinga Umhverfisstofnunar og NÍ voru 

endanlega valin 11 svæði til skoðunar sumarið 2020. Þrjú vöktunarsvæði (Búrfellsgjá, Reykjadalur og 

Grændalur, Seltún) og átta viðbótarsvæði, þ.e. svæði sem eru heimsótt með það fyrir augum að meta 

ástand m.t.t. ágangs ferðamanna, en falla enn ekki undir vöktun 2020 (Ástjörn, Brimketill, Katlahraun, 

Núpshlíðarháls, Rauðhólar, Sandvík, Selatangar, Varmárósar, Vífilstaðavatn) (sjá 1.mynd). NSV sendi NÍ 

fyrstu drög að vöktunaráætlun inn 2. apríl 2020 og var áætlunin endanlega samþykkt á fundi 2. júní og 

samningar undirritaðir 20. október 2020. 

Starfsmenn sem unnu að verkefninu fyrir hönd NSV sumarið 2020 voru Sindri Gíslason og Joana Micael. 

Fyrsta heimsókn á vöktunarsvæðin þrjú var farin með sérfræðingum NÍ, til að ákveða í sameiningu 

stefnu og áherslur vöktunar á hverju svæði fyrir sig, þeim Olgu Kolbrúnu Vilmundardóttur landfræðingi 

og Ingvari Atla Sigurðssyni jarðfræðingi. 

 

1. mynd. Vöktunarsvæði og viðbótarsvæði sem valin voru til skoðunar sumarið 2020. 

Vöktunarsvæði 

Búrfellsgjá 
Búrfell, Búrfellsgjá og Selgjá í Garðabæ var friðlýst sem náttúruvætti þann 25. júní 2020. Svæðið er 

mjög gott dæmi um jarðmyndanir sem eru sérstakar á landsvísu og hafa hátt vísinda- og fræðslugildi. 

Búrfell og hrauntraðir frá gígnum, gjárnar og misgengi eru mjög áberandi í landi. Búrfell er stakur gjall- 

og klepragígur sem tilheyrir eldstöðvakerfi Krýsuvíkur. Snemma á nútíma, fyrir um 8100 árum, rann úr 

Búrfelli Búrfellshraun sem hefur breytilega ásýnd eftir svæðum. Næst upptökunum í Búrfelli er hraunið 

slétt helluhraun með hrauntröðum eða hraunrásum með hellum. Fjær upptökunum er það 

klumpahraun. Innan svæðisins er talsvert af menningarminjum s.s. fjárskjól og seljarústir sem telja má 

einstakar í sinni röð, byggðar við gjárbarmana með baðstofum, eldhúsi, kvíum og stekkjum. Hluti 

svæðisins hefur verið friðlýstur sem hluti af Reykjanesfólkvangi síðan 1975. Svæðið er vinsælt til 

útivistar allt árið um kring og er nýtt af göngu-, hjóla- og hestafólki. 

Staðhættir 

Við Heiðmerkurveg hefur verið útbúið stórt malbikað bílastæði fyrir a.m.k. 20 bíla. Frá bílastæði liggur 

jafn og góður malargöngustígur alveg upp að Búrfelli sem er að jafnaði 1,2 m á breidd. Áður var 

göngustígurinn troðningur en hefur verið lagfærður og möl lögði í hann á síðustu árum. Frá Vatnsgjá 

liggur göngustígur (troðningur) um réttina, að selinu og sameinast svo aðalgöngustíg rétt norðan við 

Kórinn. Á svæði hefst um 200 m vestan við Búrfell og að því meðtöldu fer að bera á ótal hentistígum, 

þar hættir jafnframt aðalgöngustígur að vera malarborinn og troðningur tekur við. Engar merkingar 

eða takmarkanir eru á svæðinu og er ferðamönnum því óljóst hvort þeim sé heimilt að fara um alla 

stíga sem þarna eru eða ekki, fyrir vikið er álagið utan „aðalgöngustígs“ mikið. Á þessu svæði fer fólk 

líka auðsjáanlega utan göngu- og hentistíga og sjást ummerki þess greinilega enda gróður og 

hraunmyndanir viðkvæm. Þarna sjást því skemmdir á gróðri og hrauni á stöku stað þar sem prílað hefur 

verið. Teljara hefur verið komið upp rétt norðan við Vatnsgjá. Nokkrar framandi plöntutegundir má 

finna í Búrfellsgjá og má þar nefna lúpínu, sigurskúf og viðju. Lúpína er algeng norðan við Búrfellsgjá og 

er nú farin að berast inn á svæðið. Við bílastæði er hún mjög algeng, útbreiðsla hennar nær svo slitrótt 

að stóra stiganum þegar komið er ofan í Búrfellsgjá og aðeins við göngustíginn þar strax neðar. Hún 

vex svo í grennd við Vatnsgjá og þar eru stakar plöntur og ein stór breiða. Sigurskúfur fannst í mölinni 

í grennd við Kórinn. Hann vex þar í stígsjaðri og hefur líklega borist með malarefni í göngustíginn. Eins 

eru fjölmargar plöntur af framandi víðitegundum á svæðinu, en við öðru er varla að búast svo nærri 

skógrækt. 

Samantekt 

Hætta er á því að göngustígurinn komi til með að breikka talsvert frá því sem nú er, malarlagið er það 

þykkt víða og liggur það hátt yfir nærumhverfi að mölin berst auðveldlega út frá stígnum út á gróður. 

Huga þarf að þessu og bregðast við ef tilefni þykir til. Fjölmargir hentistígar eru á svæðinu, aðallega á 

og við Búrfell. Mikið er farið að sjá á gróðri víða af þessum sökum og hætt á að jarðminjar verði fyrir 

skemmdum. Þetta er lýti á svæðinu og þarf að bregðast við með einhverjum hætti því við núverandi 

ástand mun ásýnd svæðisins bara koma til með að versna. Hentistígur liggur niður í gíg Búrfells og þar 

hefur verið reist mjög stór varða, lagt er til að hvorutveggja verði fjarlægt. Hófför sáust á gönguleið við 

selið, hestum er þó ekki ætlað að vera á gönguleið og er skilti þess eðlis þar sem reiðleið skarast við 

göngustíg. Taka þarf ákvörðun um hvort halda eigi framandi tegundum plantna í skefjum á svæðinu. Ef 

ráðast á í viðbragðsáætlanir gegn framandi tegundum þarf að hefja þá vinnu fyrir sumarið 2021, sér í 

lagi hvað lúpínu varðar meðan útbreiðsla hennar er enn lítil og afmörkuð. 

Vöktun 

Vakta þarf svæðið árlega. 

Reykjadalur og Grændalur 
Svæðið er á Náttúruminjaskrá (nr. 752), sökum stórbrotins landslags og fjölbreytilegrar jarðfræði, m.a. 

jarðhita. Reykjadalur er þekktur og vinsæll til útivistar allt árið um kring og er nýttur af göngu-, hjóla- 

og hestafólki og hefur baðsvæði ofarlega í dalnum mikið aðdráttarafl. Ferðaþjónustufyrirtæki gerir út 

á hestaferðir í Reykjadal. Grændalur er minna þekktur. Gönguleið Reykjadals og Grændals er samtengd 

og liggur umhverfis og yfir Dalfell. 

NSV og NÍ fóru í sameiginlega ferð um svæðið þann 10. júní 2020. Eftir að hafa gengið um svæðið var 

ákveðið að NSV einbeitti sér að ástandsmati, skráningu hentistíga og álagssvæða við göngustíga árið 

2020. NÍ sæi hins vegar um að finna og þróa aðferðir við gróðurvöktun á svæðinu, en um mjög sérhæfða 

vöktun er að ræða og sameiginlega sáust ekki nein greinileg álagsvæði á jarðhitagróður. Ákveðið var 

að Olga Kolbrún sérfræðingur á NÍ fyndi út úr hvernig best væri að standa að gróðurvöktun á svæðinu 

til framtíðar sem NSV gæti mögulega haldið úti. 

Staðhættir 

Stórt malarbílastæði er við Reykjadalsá fyrir gesti svæðisins, þar liggur göngubrú yfir ána. Bílastæðið 

rúmar vel um 30 bíla en annar engan veginn ásókn á svæðið á álagstímum. Á bílastæði er 

upplýsingaskilti og ruslatunnur. Göngustígur í Reykjadal er malarstígur og auðséð að nýlega hefur verið 

ráðist í miklar endurbætur á honum á stórum pörtum. Hann er að jafnaði breiður (> 1,5 m) og ástand 

hans almennt gott. Efnisval í stíga má þó gagnrýna. Við jarðvarmasvæði er almennt töluvert traðk utan 

göngustígs. Hentistíga að finna víða í Reykjadal og eins er mikið traðk meðfram nýlögðum göngustíg 

ofarlega í dalnum um 500 m ofan við hestagerðið. Þar hefur gamla stígnum sem lá um hversvæði verið 

lokað af öryggisástæðum og stígurinn afmáður, framkvæmdum lauk í sumar. Ummerki um gamla 

stíginn sjást ekki. Nýji stígurinn er hins vegar lagður með mjög grófri möl, veigra margir ferðamenn sér 

við því að ganga á stígnum og velja frekar að ganga meðfram honum og er því farið að sjá á gróðri á 

köflum. Um 130 m ofan við göngubrú yfir Reykjadalsá ofan við hestagerði er nýr fjölfarinn hentistígur 

sem liggur um 300 m leið yfir gróðurlendi yfir á nýja göngustíginn. Farið að sjá á gróðri sökum þess. 

Útbúinn hefur verið trépallur fyrir baðgesti í ofanverðum Reykjadal sem liggur eftir stórum hluta 

baðsvæðis austan við ána og er ástand hans gott. Utan pallsins er álags þó farið að gæta á gróður beggja 

vegna Reykjadalsár. Þrátt fyrir að lág girðing strengd með reipi og skilti beini baðgestum frá því að fara 

út á gróður sækir fólk í að fara út á hann; hvort tveggja börn og fullorðnir að leik, fólk í fataskiptum eða 

liggjandi í sólbaði á sólríkum sumardögum. Nokkrir ferðamenn kvörtuðu yfir hestaskít á göngustígnum. 

Tvær gönguleiðir liggja um Grændal, önnur merkt og stikuð en liggur vestar og er ógreinilegur slóði. 

Grændalur er mikið fáfarnari en Reykjadalur og virðist almennt lítil umferð vera um hann ef marka má 

ástand göngustígsins. Vestari göngustígurinn er óljós á stórum köflum og hafði göngufólk sem við 

mættum á för okkar það m.a. að orði að leiðina þyrfti að stika. 

Samantekt 

Á álagstíma annar malarbílastæði við Reykjadalsá ekki gestum svæðisins, liggur þá bílaruna gesta 

svæðisins með vegkantinum langt suður frá bílastæðinu. Nýtt stórt malbikað bílastæði var opnað í 

október 2020 sem líklega mun létta mikið á og mun koma í ljós hvort það annar að fullu 

ferðamannastraumi á svæðinu. Göngustígur í Reykjadal er almennt breiður og í góðu ástandi, efnisval 

má þó gagnrýna og á nokkrum stöðum safnast fyrir vatn á stíg sem leysa mætti með ræsi. Á fyrri hluta 

gönguleiðar er fín möl notuð í göngustíginn sem þjappast vel og gott er að labba á, efnið berst hins 

vegar auðveldlega út af stígnum. Malarlagið er það þykkt víða og liggur það hátt yfir nærumhverfi að 

mölin berst auðveldlega út frá stígnum út á gróður, stígurinn mun því líklega með tímanum breikka 

töluvert á köflum. Huga þarf að þessu og bregðast við ef tilefni þykir til. Ofar í dalnum hefur nýlega 

verið ráðist í framkvæmdir á göngustígnum og þar var fyrst lagt mjög gróft malarundirlag í 

göngustíginn. Óþægilegt var að labba á þessu undirlagi og veigruðu margir ferðamenn sér við að labba 

á stígnum og löbbuðu því frekar meðfram honum og er því farið að sjá verulega á gróðri á köflum. Fínna 

efni var síðan lagt í göngustíginn upp úr miðjum júlí svo mun betra er að labba á honum nú. Fallegir 

fossar Reykjadalsár í Djúpagili hafa mikið aðdráttarafl ferðamanna sem fara um Reykjadal, margir 

hentistígar liggja því út frá gönguleiðinni á þessu svæði á betri útsýnisstaði og sér mikið á gróðri. 

Mögulega færi best á því að reisa þarna útsýnispall, fleiri nytu þá þess útsýnsis sem þarna er upp á að 

bjóða og eins færu færri sér að voða eins og við núverandi ástand. Fá upplýsingaskilti (kort, fróðleikur) 

eru á svæðinu. Hentistígar eru víða í Reykjadal og þarf að taka ákvörðun um framtíð þeirra því víða er 

farið að sjá á gróðri. Taka þarf ákvörðun um framtíð Grændals. Lítil umferð er um svæðið og er ástand 

almennt gott. Svæðið er hins vegar viðkvæmt og við aukna umferð þyrfti að ráðast í töluverða 

uppbyggingu innviða á svæðinu til að vernda svæðið og eins til að hindra að fólk fari sér að voða við 

jarðhitasvæðin. Þess má geta að í byrjun ágúst fóru sérfræðingar NÍ um svæðið, þá var komið upp skilti 

sem bannar umferð fólks við gönguleiðina vestan Dalaskarðs. Ekki liggur ljóst fyrir h hvað liggur þar að 

baki og hvort um tímabundna lokun hafi verið að ræða eða ekki. 

Vöktun 

Vakta þarf svæðið árlega. 

 

Seltún 
Seltún er innan Reykjanesfólkvagns. Helstu verðmæti svæðisins eru hverahrúður, hveraleir, 
hveragróður og litadýrð í hverasvæðum. Verndarmarkmið svæðisins er að viðhalda náttúrulegu ástandi 
jarðminja og gróðurs og tryggja náttúrulega þróun. Svæðið er vinsælt til útivistar allt árið um kring og 
er nýtt af göngufólki. 

Staðhættir 

Keyrt er af Krýsuvíkurvegi inn á afleggjara að landvarðaskála sem stendur við Seltún. Þar er stórt 

malbikað bílastæði með afmörkuðum stæðum sem rúmar yfir 40 bíla. Snyrtilega og góð aðstaða er við 

landvarðaskálann, þar er til að mynda klósett og eins borð og bekkir til að borða við. Frá bílastæði liggur 

göngustígur inn á svæðið. Þar er teljari staðsettur. Ferðamenn geta varið um stuttan hring um 

aðalsvæðið sem er um 700 m langur eða lengri leið sem liggur upp að jarðhitasvæðum á fjallinu þar 

ofanvið (2. mynd). Á fyrstu 300 metrum gönguleiðar er ástand göngustígs almennt gott, vönduð 

upplýsingaskilti til staðar, stígurinn er breiður (> 1,3 m) og skiptist á að vera uppbyggður á viðarpöllum 

eða lagður með fíngerðri möl (merkt A á 2. mynd). Eftir það verður stígurinn troðningur í misgóðu 

ástandi og fjölgar hentistígum ört (merkt B á 2. mynd). Brött og seinfarin brekka liggur upp á fjallið, 

jarðvegur þar er laus í sér og hafa t.d. verið lagðar út keðjumottur þar til að auðvelda göngufólki för 

um svæðið. Virkar þetta ekki sem skildi og fyrir vikið leitar hver og einn ferðamaður bestu leiðar hverju 

sinni upp og niður hlíðina. Af þessum sökum er stígurinn orðinn allt að 8,5 m á breidd þar sem verst er. 

Engar stikur eru meðfram gönguleiðinni og fjölgar hentistígum því jafnt og þétt eftir því sem ofar dregur 

með tilheyrandi jarðraski. Jarðhitasvæði á fjallinu er afgirt að hluta, þar er gengið á hveraleir og verður 

svæðið eitt leirsvað í bleytu. Uppbyggðir pallar eru einungis á neðanverðu svæðinu við (merkt A á 2. 

mynd). Pallar eru almennt í góðu ástandi, fyrsti útsýnispallurinn á svæðinu þarfnast hins vegar 

lagfæringar þar sem undirstaða við norðurenda hans hefur gefið sig og pallurinn þar dúar. Þrátt fyrir 

skýr skilti sem banna göngu utan göngustíga og víða hafi verið settar upp girðingar sem takmarka 

aðgengi má víða sjá fótspor utan þeirra langt inn á jarðhitasvæðin. 

2. mynd: Gönguleið um Seltún. Sýnir hvar A) innviðir og göngustígur er í góðu ástandi og B) hvar ástand 

gönguleiðar er slæmt og göngustígur er ógreinilegur á stórum köflum, fjöldi hentistíga er á svæðinu. 

Samantekt 

Innviðir á neðanverðri gönguleið Seltúns (merkt A á 2.mynd) eru snyrtilegir og almennt í góðu 

ásigkomulagi. Þó má gera má athugasemd við þá ákvörðun að nota möl í göngustíg þar sem hann liggur 

yfir hveraleir. Efnið berst út af stígnum og jafnvel ofan í hveri. Líklega væri betra að nota fljótandi stíga 

(palla). Þrátt fyrir góðar merkingar er traðk utan stíga langt inn á jarðhitasvæðin, er þetta áhyggjuefni 

bæði með tilliti til öryggis ferðamanna og eins þess að ásýnd svæðisins versnar. Er því líklegt að auka 

þurfi við landvörslu á svæðinu. Ásýnd svæðisins breytist þó mikið þegar komið er á efra svæðið (merkt 

B á 2.mynd). Í sameiginlegri könnunarferð um svæðið voru sérfræðingar NSV og NÍ sammála um að full 

ástæða væri til að íhuga að loka alfarið fyrir umferð um efra svæði gönguleiðar, svæðið er torfarið á 

köflum og hefur látið mikið á sjá. Að öðrum kosti þarf að leggjast í mikla innviðauppbyggingu á svæðinu 

(uppbyggðir göngustígar, tröppur og útsýnispallar). Útsýnispallar eru almennt í góðu ásigkomulagi en 

athuga þarf undirstöður á norðurenda fyrsta útsýnispalls við bílastæðið til að tryggja öryggi gesta 

svæðisins. 

Vöktun 

Vakta þarf svæðið árlega. 

Viðbótarsvæði 

Ástjörn 
Ástjörn er einstætt náttúrufyrirbæri sem á sér enga hliðstæðu í næsta nágrenni hins nær samfellda 
þéttbýlis höfuðborgarsvæðisins. Tjörnin og svæðið umhverfis hana einkennist af mjög auðugu gróður- 
og dýralífi. 

NSV kannaði svæðið 21. ágúst 2020. 

Staðhættir 

Ekkert bílastæði er við göngustíg Ástjarnar. Ferðamenn verða því að leggja við Ásvelli eða í 

íbúðahverfum Áslands og Vallahverfis. Göngustígur um Ástjörn er að langstærstum hluta malarstígur 

(aðeins NV-verður stígurinn sem kemur inn á malbikaðann göngustíg) og er hann almennt í góðu 

ásigkomulegi en þarfnast viðhalds á pörtum. Viðeigandi upplýsingaskilti eru til staðar s.s. með helstu 

plöntu- og fuglategundum á svæðinu og skilti sem upplýsa um takmörkun umferðar á varptíma. Lúpína 

er algeng á svæðinu og eykur hratt og örugglega útbreiðslu sína.  

Samantekt 

Göngustígur er almennt í góðu ásigkomulegi en komið er að eðlilegu viðhaldi á pörtum, s.s. ræsi sem 

grafist hefur upp við norðurenda svæðisins og á nokkrum stöðum hefur möl færst til svo eftir stendur 

mold. Á vesturhluta svæðisins (meðfram Ásvöllum) er farið að sjást mikið á mosa meðfram 

göngustígnum sökum traðks. Á suður- og suðuausturhluta svæðisins er lúpínan að taka yfir móann. Þar 

liggur göngustígurinn í gegnum lúpínubreiðurnar, þrengir lúpínan orðið mikið að stígnum svo erfitt 

getur verið að mæta fólki. Upplýsingaskilti um plöntu- og fuglategundir eru orðin upplituð og mætti 

fara að endurnýja. 

Vöktun 

Ekki talin þörf á að vakta innviði svæðis nema á 2-3 ára fresti. 

 

Brimketill 
Samkvæmt Eggerti Sólberg sviðsstjóra hjá Grindavíkurbæ varð Brimketill fyrst þekktur meðal 

almennings um 1990. Fólk gekk um svæðið og skoðaði staðhætti undir leiðsögn heimamanns, sem 

benti þeim á brimketil. Nafngiftin er komin út frá því, lítið b varð stór stafur. Í dag gengur ketillinn undir 

nafninu Oddnýjarlaug meðal sumra útfrá gamalli þjóðsögu um nátttröllið Oddnýju sem bjó í 

Háleyjabungu og nýtti sér laugina. 

NSV kannaði svæðið 20. ágúst 2020. 

Staðhættir 

Útsýnispallur var tekinn í notkun við Brimketil 2. júní 2017. Hugmyndin með pallinum var að veita 

ferðafólki öruggt aðgengi að svarrandi brimi berja kletta og sjá hina sérkennilegu laug í sjávarborðinu, 

sem flæðir í þegar hásjávað er. 

Samantekt 

Aðstaða á svæðinu er almennt góð. Pallurinn er í fínu ástandi og aðgengi gott. Bílastæði er lítið, 

takmarkast við 8-10 bíla hverju sinni. 

Vöktun 

Ekki talin þörf á að vakta innviði svæðis nema á 2-3 ára fresti. 

Katlahraun 
Katlahraun rann í sjó fram fyrir um 2.000 árum og hlóðst upp við ströndina vegna fyrirstöðu. Stór, 
hringlaga hrauntjörn myndaðist en tæmdist eftir að hlutar hennar höfðu storknað. Eftir standa 
margvíslegar, fallegar og óvenjulegar hraunmyndanir. 

NSV kannaði svæðið 20. ágúst 2020. 

Staðhættir 

Afleggjari liggur frá Suðurstrandavegi niður að sjó, er hann merktur Selatöngum. Vegurinn er fyrir 

fjórhjóladrifna bíla og er holóttur og fremur lélegur. Auðvelt er að yfirsjást Katlahraun þar sem engin 

upplýsingaskilti eru á sameiginlegu bílastæði Selatanga og Katlahrauns. Áður var eingöngu 

upplýsingaskilti fyrir Selatanga en það hefur nú verið fjarlægt. Göngustígar að Katlahrauni eru jafnframt 

ómerktir og ógreinilegir. Göngustígar um svæðið eru enn sem komið er fáfarnir og oft illgreinanlegir. 

Djúp sprunga er snemma á miðri gönguleiðinni, mikil slysahætta er af henni fyrir göngufólk þar sem 

hún yfirsést auðveldlega og jafnvel við kjöraðstæður ef fólk er ekki meðvitað um hana. Svæðið er nýtt 

af göngufólki og hestamönnum. 

Samantekt 

Svæðið er viðkvæmt og þolir takmarkaðan ágang ferðamanna. Mikil vöktun þarf að vera á svæðinu ef 

umferð eykst frá því sem nú er. Hætta er á að ef umferð um svæðið eykst fjölgi stígum/hentistígum til 

muna og óafturkræfar skemmdir verði á jarðminjum. Í því ljósi er lagt til að svæðið verði ekki frekar 

auglýst eða markaðsett sem áfangastaður til ferðamanna, en nú þegar er Katlahraun áfangastaður (e. 

geosite) í Reykjanes Unesco Global Geopark. Afgirða eða byrja þarf litla en djúpa sprungu sem er 

snemma á gönguleiðinni. 

Vöktun 

Vakta þarf svæðið árlega. 

 

Núpshlíðarháls 
Núpshlíðarháls er innan Reykjanesfólkvagns. Mikið er um jarðhitasvæði og margskonar náttúruminjar 

innan svæðisins. Eldfjöll eru mörg, einkum lágar hraundyngjur og gossprungur. Móbergsfjöll og stapar 

í óteljandi myndum er einkennandi fyrir landslag á svæðinu. Naðurtunga finnst á svæðinu og er hún á 

válista NÍ og talin talsvert útbreidd við hveri norðan Trölladyngju. 

NSV kannaði svæðið 25. ágúst 2020. 

Staðhættir 

Svæðið hefur mikið aðdráttarafl ferðamanna enda fjölbreytt og stutt frá höfuðborgarsvæðinu. Vegur 

fyrir fjórhjóladrifna bíla liggur um svæðið frá Krýsuvíkurvegi að Suðurstrandavegi. Fjölbreyttur hópur 

ferðamanna nýtir sér svæðið, s.s. göngu-, hjóla-, hesta-, jeppa- og mótorhjólafólk. Utanvegaakstur er 

greinilegt vandamál á svæðinu öllu, eiga þar í hlut ferðamenn á jeppum, fjórhjólum og mótorhjólum. 

Ljót ummerki og spólför má sjá um allt svæðið, sér í lagi eftir mótorhjól sem keyrð eru upp fjallshlíðar, 

móa og mosaþembur. Upplýsingaskilti sem banna utanvegaakstur má finna víða á svæðinu, þau virðast 

að fullu virt að vettugi. Norðan til á svæðinu, sunnan Krýsuvíkurvegar má finna töluvert af rusli því 

svæðið hefur hvorutveggja verið nýtt sem urðunarstaður og til skotæfinga. 

Samantekt 

Herða þarf landvörslu á svæðinu. Utanvegaakstur er vandamál og sér stórlega á sumum stöðum innan 

svæðisins. Þess utan eru fjölmargir slóðar á svæðinu, mikilvægt er að tekin sé ákvörðun um hvort og 

þá hvaða aksturslóðar eiga að vera opnir ferðamönnum. Mjög óljóst eins og staðan er í dag. 

Vöktun 

Vakta þarf svæðið árlega og kortleggja skemmdir. 

 

Rauðhólar 
Svæðið er safn gervigíga. Áður en Rauðhólar voru friðlýstir sem fólkvangur hafði stórum hluta svæðisins 
verið raskað að einhverju leiti en vestasti hluti þess er óraskaður. 

NSV kannaði svæðið 21. ágúst 2020. 

Staðhættir 

Þrjú bílastæði eru við Rauðhóla, tvö þeirra (nyrsta og vestasta) hafa engin upplýsingaskilti en 

miðjubílastæðið er með stórt og gott skilti. Svæðið er undir miklu álagi af ferðamönnum (gangandi, 

hjólandi og ríðandi á hestum) sem fara um allt svæðið. Stígar eru upp á alla hóla og víða sést töluvert 

á gróðri. Engir afmarkaðir aðalstígar eru á svæðinu og erfitt fyrir fólk að gera sér grein fyrir hvort það 

er að fylgja göngustíg eða hentistíg. Lúpína er jafnframt víða á svæðinu. Bílastæði eru frekar sóðaleg, 

glerbrot og víða drasl.  

Samantekt 

Bæta má aðkomu á bílastæðum og setja ætti upp upplýsingaskilti á öll bílastæði. Mikilvægt er að 

skipuleggja svæðið með tilliti til aukins straums ferðamanna og útivistar. Brýn þörf er á að afmarka 

göngustíga greinilega fyrir gesti, við núverandi stöðu ganga ferðamenn þar sem þeim sýnist með 

tilheyrandi jarðraski og álagi á gróður. Erfitt er fyrir gesti svæðisins að vita hvert þeir eigi að fara þar 

sem engir afmarkaðir göngustígar eru á svæðinu, að frátöldum reiðleiðum sem liggja í gegnum svæðið. 

Að sögn Umhverfisstofnunar er svæðið mikið notaðar af hestamönnum yfir vetrartímann og reiðleiðir 

virðast vera að breikka og troðast út, sér í lagi þar sem jarðvegur er moldarkenndur eða þar sem pollar 

myndast á reiðleiðum.  

Vöktun 

Vakta þarf svæðið árlega og kortleggja skemmdir. 

 

Sandvík 
Stóra- og Litla- Sandvík eða Sandvíkur, sunnan Hafnabergs á Reykjanesi. Sandfjara með háum 
melgresishólum handan við.  

NSV kannaði svæðið 20. ágúst 2020. 

Staðhættir 

Tveir akvegir fyrir fjórhjóladrifna bíla liggja sitthvorumegin Sandvíkur og liggja alla leið niður í fjöru. 

Engin upplýsingaskilti eru á svæðinu, hvorki um staðhætti né skilti sem banna utanvegaakstur. Svæðið 

hefur um áratuga skeið verið nýtt til útivistar af göngu- og brimbrettafólki, hestamönnum og 

ökumönnum fjórhjóladrifinna ökutækja og mótorhjóla. Ferðaþjónustufyrirtæki hefur m.a. nýtt svæðið 

til nokkurra ára sem hluta af skipulögðum fjórhjólaferðum. Mikill utanvegaakstur hefur viðgengist 

þarna til lengri tíma og virðist ástandið lítið hafa breyst til batnaðar. Spólför eftir jeppa, fjórhjól og 

mótorhjól eru um allt svæðið. Er ökutækjunum bæði ekið um og yfir melgresishóla og með ströndinni. 

Víða sér á gróðri og er hann undir miklu álagi. 

Samantekt 

Við báða afleggjara inn á svæðið þyrfti að koma upp upplýsingaskiltum um svæðið (lýsing á svæðinu 

og sérstaða þess) og eins skiltum sem upplýsa ferðamenn um að utanvegaakstur er með öllu bannaður 

á svæðinu. Núverandi ástand er slæmt. Þar sem engin skilti eru á svæðinu og mikill utanvegaakstur 

viðgengst telja gestir sem heimsækja svæðið að þetta sé leiksvæði, án nokkurra leikreglna. Vegirnir 

sem liggja beggja vegna Sandvíkur liggja alveg niður að fjöru. Við núverandi ástand er óljóst hvort akstur 

af þeim og inn á svæðið er heimill, með öllu óheimill eða hvort ein eða fleiri viðurkennd akstursleið 

liggur í gegnum svæðið. Ef engin viðurkennd akstursleið liggur um svæðið þarf að afmarka greinileg 

bílastæði og hamla aðgengi ökutækja inn á ströndina. Möguleiki á stóru bílastæði við suðurenda 

Sandvíkur, þar er nú þegar stórt plan í hrauninu eftir einhverjar framkvæmdir. 

Vöktun 

Vakta þarf svæðið árlega og kortleggja skemmdir. 

 

Selatangar 
Á Selatöngum var allmikið útræði, bæði á vegum Krýsuvíkurbónda og annarra, meðal annars reru þar 
skip frá Skálholtsbiskupi. Vísa er til sem nefnir 82 sjómenn þar. Útræði lagðist niður á Selatöngum eftir 
1880. Allmiklir verbúðarústir eru þar og viða hefur verið hlaðið fyrir hraunhella sem vermenn höfðu til 
ýmissa nytja, má þar nefna Mölunarkór og Sögunarkór. Minjar þar eru friðlýstar. 

NSV kannaði svæðið 20. ágúst 2020. 

Staðhættir 

Afleggjari frá Suðurstrandavegi er merktur Selatöngum. Vegurinn er fyrir fjórhjóladrifna bíla og er 

holóttur og lélegur. Tvö stór bílastæði eru á svæðinu fyrir ca. 8-10 bíla. Fyrra bílastæðið (aðalstæði) þar 

sem flestir gestir svæðisins stoppa er um 1,4 m frá Suðurstrandarvegi. Það er vel afmarkað með 

rekaviði og grjóti. Þar var áður stórt upplýsingaskilti en hefur verið fjarlægt af einhverjum ástæðum 

(aðeins  staurarnir eftir), þaðan liggur nokkuð greinilegur göngustígur inn á svæðið og liggur hann að 

mestu í sandi. Göngustígurinn er á stórum köflum afmarkaður með steinum eða rekavið, en á köflum 

verður hann mjög óljós og breikkar þá mikið. Frá fyrra bílastæðinu liggur akvegurinn áfram um 600 m, 

verður torfærari og mikið til keyrt í sandi, þar sem hann endar í stóru bílastæði. Frá bílastæðinu liggur 

gönguleið sem sameinast þeirri frá fyrra bílastæði. Þar sem gönguleiðirnar sameinast og komið er inn 

á verbúðarsvæðið er gott upplýsingaskilti með korti sem sýnir bæði verbúðirnar og eins Katlahraun. 

Verbúðarústirnar eru margar hverjar merktar með númeri og viðeigandi lýsingu (s.s. búð, hesthús, 

verkhús). Gönguleiðin um verbúðirnar er hvorki stikuð eða merkt á neinn hátt svo gestum er óljóst 

hvernig best er að komast um allt svæðið og sjá allt sem þar er að sjá. Ferðamenn virðast ganga nokkuð 

vel um svæðið. 

Samantekt 

Upplýsingaskilti vantar á aðalbílastæði. Upplýsingaskilti á gönguleiðinni við verbúðirnar er skýrt og 

skilmerkilegt (gert af Minjastofnun og Grindavíkurbæ). Þar eru minjar merktar inn en láðst hefur að 

merkja númer viðeigandi minja (sem finna má við hverja rúst), gerir þetta ferðamönnum erfiðara fyrir 

að rata um verbúðirnar. Væri til bóta að merkja gönguleiðina (t.d. með stikum) til að auðvelda fólki að 

rata um verbúðirnar og eins til að vernda gróður á svæðinu. Aðeins er farið að sjá á gróðri á 

göngustígum um verbúðirnar, álag er enn sem komið er takmarkað. 

Vöktun 

Ekki talin þörf á að vakta innviði svæðis nema á 2-3 ára fresti. 

Varmárósar 
Við Varmárósa koma saman land, haf og vatn, við það skapast aðstæður fyrir náttúrulegan 
fjölbreytileika, búsvæði fjölmargra villtra plantna og dýra. Með verndun svæðisins er verið að tryggja 
stöðu svæðisins og þann fjölbreytileika sem það býr yfir, viðhalda náttúrlegu svæði í jaðri þéttbýlisins 
og stuðla með því að tengslum manns og náttúru. Markmið friðlýsingarinnar er að vernda og viðhalda 
fitjasefi (Juncus gerardii) og búsvæði þess sem og náttúrulegu ástandi votlendis Varmárósa ásamt 
sérstöku gróðurfari sem þar er. 

NSV kannaði svæðið 26. ágúst 2020. 

Staðhættir 

Til að komast akandi að friðlandi Varmárósa þarf að keyra í gegnum Mosfellsbæ eftir Skólabraut og 

sem leið liggur í gegnum hesthúsahverfi Hestamannafélagsins Harðar á Varmárbökkum. Stórt bílastæði 

er vestan við hesthúsin og liggur göngustígur frá því að Hestaþinghóli. Við Hestþinghól er annað minna 

bílastæði, fyrir 2-3 bíla, þar hefur grjóti verið hlaðið fyrir svo ökutæki fari ekki út á tangann. Á tanganum 

eru tvö skýr upplýsingaskilti, annað almennt um svæðið og ástæðu friðlýsingarinnar og hitt um algenga 

fugla á svæðinu. Lúpína er farin að berast inn á friðlandið, finnst við mörk friðlandsins á tanganum. 

Svæðið er mikið nýtt til útivistar að sögn Umhverfisstofnunar og hafði stofnunin bent á að þar væri 

farið að bera á álagi sér í lagi vegna mikillar hestamennsku. Reiðleið liggur frá hesthúshverfi út á 

tangann við upplýsingaskiltin (á NV-hluta friðlandsins), en þar er vað sem liggur annars vegar á nyrðri 

bakka Varmárbakka og hins vegar norður á Tungubakka (sjá https://www.map.is/lh/). Beitarhólf hesta 

eru við suðurenda friðlandsins sem fara að hluta inn á friðlandið miðað við friðlýsingarmörk. Engin 

gönguleið liggur inn í friðlandið og engir greinilegir hentistígar liggja um það, nýleg fótspor sáust þó 

víða í könnunarferð um svæðið. Innan friðlandsins fannst fitjasef (Juncus gerardii), á a.m.k. tveimur 

svæðum voru nokkuð stórar breiður, önnur um 20m2 og hin 50m2. 

Samantekt 

Hófför og greinilegar gróðurskemmdir eru við vaðið á tanganum norður af Hestaþinghóli. Afgirt 

beitarhólf eru nú í notkun sem ná inn á suðurmörk friðlandsins, allt að 19,4 m. Líklega um mistök að 

ræða og væntanlega verður ráðist í úrbætur á. Lúpína er rétt farin að ná inn á friðlandið (3x10 m 

breiða), en hún er útbreidd með strandlengjunni sunnan firðlandsins. Ef vilji er fyrir hendi er líklega 

gerlegt að uppræta hana og halda henni utan friðlandsins eins og staðan er í dag. 

Vöktun 

Ekki talin þörf á að vakta innviði svæðis nema á 2-3 ára fresti. 

 

Vífilsstaðavatn 
Vífilsstaðavatn og nágrenni var friðlýst sem friðland árið 2007. Friðlýsingin tekur til Vífilsstaðavatns og 

hlíðanna að sunnar og austanverður upp frá vatninu upp á brún, að meðtöldu Grunnavatnsskarði. 

Vestur- og norðurmörk fylgja ofanbyggðavegi og Elliðavatnsvegi. Friðlýsingunni er ætlað að stuðla að 

varðveislu og viðhaldi náttúrulegs ástands vatnsins og styrkja verndun tegunda og samfélagsgerðar 

með sérstæðum stofnum bleikju, urriða, áls og hornsíla í vatninu. Friðlandið er vinsælt útivistarsvæði 

göngufólks allt árið um kring og stangveiðimanna á sumrin. 

NSV kannaði svæðið 21. ágúst 2020. 

Staðhættir 

Þrjú bílastæði eru við vatnið. Tvö stór við vestanvert vatnið, annað malbikað og hitt með möl. Þriðja 

stæðið er malarstæði norðanvert vatnið, fyrir 4 til 6 bíla. Á öllum bílastæðunum/inngönguleiðum eru 

mjög góð og skýr upplýsingaskilti og a.m.k. ein ruslatunna. Göngustígur umhverfis vatnið er almennt í 

https://www.map.is/lh/

mjög góðu ásigkomulagi, með fínni möl sem þjappast vel og gott er að ganga á, yfirleitt um 1,2 m í 

þvermál. Hentistígar eru víða niður að vatninu frá göngustíg, sem bæði er nýttir af fólki á göngu og 

veiðimönnum. Vönduð upplýsingaskilti er að finna við göngustíg, s.s. upplýsingaskilti með örnefnum 

og upplýsingum um lífríki friðlandsins, gróður á verndarsvæðinu og lífríki vatnsins. Ágengar 

plöntutegundir finnast í friðlandinu, bæði lúpína og kerfill. 

Samantekt 

Svæðið er almennt mjög snyrtilegt, aðgengi gott og upplýsingaöflun góð. Huga þarf samt að gróðri á 

nokkrum stöðum við göngustíginn þar sem hann er farinn að þrengja að, t.d.; við NV- enda vatnsins er 

birkirjóður sem göngustígurinn liggur í gegnum, inngengi að norðanverðu frá skógrækt er lélegt (þröngt 

og stórgrýtt), við aust-/suðaustanvert vatnið er gróður farinn að þrengja að göngustíg. Farið er að sjá 

töluvert á gróðri við inngengi við malarbílastæði vestan við vatnið. 

Vöktun 

Ekki talin þörf á að vakta innviði svæðis nema á 2-3 ára fresti. 

Yfirlit framkvæmdar 
 

Búrfellsgjá 

 

 

Verkefni: Vöktun náttúruverndarsvæða

Vinnuskýrsla Náttúrustofu Suðvesturlands

Tímabil:  Maí til september 2020

Svæði: Búrfellsgjá

Dags. Starfsmaður Verklýsing Tímafjöldi (klst)

15.6.2020 SG,JM SG og JM fóru með Ingvari Atla og Olgu Kolbrúnu frá 

Seltúni í Búrfellsgjá kl.14. Gengum um svæðið og 

ákváðum myndareiti. mikið um hliðarstíga þar (okkar 

track með fáum stígum var 5,87 km).  Keyrðum svo til 

baka í Sandgerði. Rammasamningur. 

8

16.7.2020 SG,JM Gerðum track af öllum aðalstígum og hentistígum og 

tókum drónamyndir á nokkrum stöðum - of hvasst öfugt 

við veðurspá til að klára drónamyndir á öllum stöðum. 

Mögulega of skýjað líka, dróninn missti samband og 

flaug út í buskan, rétt náðist að fá samband í tæka tíð og 

stýra honum til baka.

20

22.7.2020 SG,JM Myndvöktun göngustíga (100+ myndir, fram/aftur, 

ástand göngustíga).

18

27.8.2020 SG,JM Drónamyndataka af álagssvæðum sem náðist ekki síðast 

út af skyndilegum veðrabreytingum. 

10

Samtals klst 56

Dags. Starfsmaður Verklýsing Tímafjöldi (klst)

16.6.2020 SG Gagnavinnsla. 3

18.6.2020 JM Gagnainnsláttur og flokkun ljósmynda. 4

17.7.2020 JM Gagnainnsláttur og flokkun ljósmynda. 4

17.7.2020 SG Gagnavinnsla. 4

22.7.2020 SG Gagnavinnsla. 3

27.8.2020 JM Gagnainnsláttur og flokkun ljósmynda. 3

27.8.2020 SG Gagnavinnsla. 4

16.9.2020 SG Gagnavinnsla. 7

14.10.2020 SG Gagnavinnsla. 3

19.10.2020 SG Gagnavinnsla. 4

23.10.2020 SG Gagnavinnsla. 7

Samtals klst 46

Starfsmenn

SG: Sindri Gíslason

JM: Joana Micael

Reykjadalur 

 

 

 

 

Verkefni: Vöktun náttúruverndarsvæða

Vinnuskýrsla Náttúrustofu Suðvesturlands

Tímabil:  Maí til september 2020

Svæði: Reykjadalur

Dags. Starfsmaður Verklýsing Tímafjöldi (klst)

9.6.2020 SG,JM
Vöktun - Reykjadalur/Grændalur (SG, JM, Ingvar og Olga 

Kolbrún). Lagt í hann 7:50 úr Sandgerði, komið á NÍ kl. 8:30 til 

að ná í Ingvar og Olgu. Lögðum í hann frá NÍ 9:10. Byrjuðum að 

ganga 9:55 og kláruðum 17:30, vorum komin á NÍ kl. 18 og í 

Sandgerði 19:40. Gönguleið um Reykjadal og Grændal gengin 

(track gert af meginslóð). Dagurinn gekk vel en svæðið er mun 

umfangsmeira en við gerðum okkur öll grein fyrir. 

Sameiginlega ákveðið að NSV myndi einbeita sér að 

ástandsmati, skráningu hentistíga og álagssvæða við 

göngustíga í sumar, NÍ sæi um gróðurvöktunina í sumar þar 

sem um svo sérhæfða vöktun er að ræða og sameiginlega 

sáum ekki beint nein álagsvæði á jarðhitagróður - Olga ætlaði 

að finna út úr gróðurvöktuninni.

24

10.6.2020 SG,JM SG og JM. Allir hliðarstígar og skemmdir í Reykjadal kortlagðar 

(tókum GPS punkta og track, myndir og drónamyndir). Alls 

13,3 km í labbi með öllum hliðarstígum (nb. gönguleið aðeins 3 

km að baðstað). Gott veður. Sól en hvasst. Slatti af 

ferðamönnum, aðallega íslenskum. Gekk vel en er tímafrekt, 

ekki mögulegt að gera meira á einum degi.

24

21.7.2020 SG,JM SG og JM. Myndvöktun göngustíga (100+ myndir, fram/aftur, 

ástand göngustíga) og röskuð svæði einnig mæld og hnitsett.
23

Samtals klst 71

Dags. Starfsmaður Verklýsing Tímafjöldi (klst)

11.6.2020 SG Gagnavinnsla. 3

12.6.2020 JM Gagnainnsláttur og flokkun ljósmynda. 4

21.7.2020 SG Gagnavinnsla. 2

23.7.2020 SG Gagnavinnsla. 4

28.7.2020 JM Gagnainnsláttur og flokkun ljósmynda. 7

18.8.2020 SG Gagnavinnsla. 5

28.8.2020 JM Gagnainnsláttur og flokkun ljósmynda. 5

14.10.2020 SG Gagnavinnsla. 4

19.10.2020 SG Gagnavinnsla. 4

26.10.2020 SG Gagnavinnsla. 7

Samtals klst 45

Starfsmenn

SG: Sindri Gíslason

JM: Joana Micael

Seltún 

  

  

Verkefni: Vöktun náttúruverndarsvæða

Vinnuskýrsla Náttúrustofu Suðvesturlands

Tímabil:  Maí til september 2020

Svæði: Seltún

Dags. Starfsmaður Verklýsing Tímafjöldi (klst)

15.6.2020 SG,JM SG og JM hittu Ingvar Atla og Olgu Kolbrúnu í Seltúni. 

Gengið um svæðið og myndreitir ákveðnir.
8

22.6.2020 SG,JM SG og JM. Gekk vel þrátt fyrir mikinn vind, náðum að 

hnita alla stíga (aðalstíg og hliðarstíga) og taka 

drónamyndir. Veðurspá snarbreyttist, þurftum til að 

byrja með að bíða af okkur rigningu (sem átti ekki var 

spáð).

14

27.7.2020 SG,JM SG og JM. Myndvöktun göngustíga (100+ myndir, 

fram/aftur, ástand göngustíga) og röskuð svæði einnig 

mæld og hnitsett.

16

Samtals klst 38

Dags. Starfsmaður Verklýsing Tímafjöldi (klst)

16.6.2020 SG Gagnavinnsla. 3

23.6.2020 SG Gagnavinnsla. 4

24.6.2020 JM Gagnainnsláttur og flokkun ljósmynda. 3

30.7.2020 JM Gagnainnsláttur og flokkun ljósmynda. 3

18.8.2020 SG Gagnavinnsla. 5

27.8.2020 JM Gagnainnsláttur og flokkun ljósmynda. 5

13.10.2020 SG Gagnavinnsla. 3

20.10.2020 SG Gagnavinnsla. 4

22.10.2020 SG Gagnavinnsla. 7

Samtals klst 37

Starfsmenn

SG: Sindri Gíslason

JM: Joana Micael

Viðbótarsvæði 

 

Verkefni: Vöktun náttúruverndarsvæða – Viðbótarsvæði

Vinnuskýrsla Náttúrustofu Suðvesturlands

Tímabil:  Maí til september 2020

Svæði: Ástjörn, Vífilstaðavatn, Rauðhólar, Varmárósar, Núpshlíðarháls,

Sandvík, Brimketill, Katlahraun, Selatangar

Dags. Starfsmaður Verklýsing Tímafjöldi (klst)

20.8.2020 SG,JM Sandvík, Brimketil, Kattlahraun og Selatangar. SG og 

JM. Ástandsmat unnið, myndir teknar á spjaldtölvu og 

dróna.

16

21.8.2020 SG,JM Rauðhólar, Vífilstaðavatn og Ástjörn. SG og JM. 

Ástandsmat unnið, myndir teknar á spjaldtölvu og dróna.

20

25.8.2020 SG,JM Núpshlíðarháls. SG og JM. Ástandsmat unnið, myndir 

teknar á spjaldtölvu og dróna.
16

26.8.2020 SG,JM Varmárósar. SG og JM. Ástandsmat unnið, myndir teknar 

á spjaldtölvu og dróna.
12

Samtals klst 64

Dags. Starfsmaður Verklýsing Tímafjöldi (klst)

20.8.2020 SG Gagnavinnsla. 3

24.8.2020 SG Gagnavinnsla. 3

25.9.2020 SG Gagnavinnsla. 2

26.8.2020 SG Gagnavinnsla. 2

28.8.2020 JM Gagnainnsláttur og flokkun ljósmynda. 5

31.8.2020 JM Gagnainnsláttur og flokkun ljósmynda. 5

13.10.2020 SG Gagnaskráning. 3

20.10.2020 SG Gagnaskráning. 3

21.10.2020 SG Gagnaskráning. 7

Samtals klst 33

Starfsmenn

SG: Sindri Gíslason

JM: Joana Micael


